
2014 во вылӧ власьт органъяслысь планъяссӧ кутасны видлавны экспертъяс

Та йылысь талун 2013 воысь да 2014 во вылӧ отрасльясса отчётъяс дорйытӧдз юӧртіс Коми Республикаса Юралысьлысь могъяс недыр олӧмӧ пӧртысь Вячеслав Гайзер. Сійӧ тшӧктіс республикаса олӧмӧ пӧртысь власьт органъясса юрнуӧдысьяслы, кодъяс быд во выступайтӧны помшуӧма докладъясӧн, пасйыны не сӧмын ведомствояс уджын сьӧкыд моментъяссӧ, но и вӧзйыны найӧс решитан туйяс.

«Министръяслы планъяссӧ колӧ лӧсьӧдны гражданалысь вӧзйӧмъяссӧ да шыӧдчӧмъяссӧ тӧд вылӧ босьтӧмӧн. Кадыс вӧлі тырмымӧн, медым сёрнитны йӧзкӧд, гӧгӧрвоны шӧр юалӧмъяссӧ, мыйяс вылӧ решениеяссӧ виччысьӧны республикаса олысьяс», - висьталіс Вячеслав Гайзер.

Дінмуса юрнуӧдысь вӧзйис Веськӧдлан котырлӧн президиумса заседание вылын министръясӧс кывзӧм кындзи видлавны проектъяссӧ экспертъяскӧд: «Тайӧ лоӧ нӧшта ӧти зэв колана инструментӧн олӧмӧ пӧртысь власьт органлысь планъяс вынсьӧдігӧн бӧръя решение примитӧмын. Медводз тайӧ инмӧ социальнӧй блоклы, сэтшӧмторъяслы, кутшӧмъяс вӧсна тӧждысьӧ республикаса быд морт».

Сідзжӧ Вячеслав Гайзер тӧдчӧдіс, мый 2014 во вылӧ планъяслы колӧ лӧсявны сійӧ могъясыскӧд, кутшӧмъясӧс пуктӧма странаса Президентӧн да 2020 воӧдз республика сӧвмӧдан стратегиялӧн медшӧр пунктъясӧн.

Олӧмӧ пӧртысь власьт органъяс заводитасны дорйысьны талунсянь, тӧвшӧр тӧлысь 20 лунсянь.

